Kirolak aukera berri bat eskaini dit, eta horri heltzeko unea iritsi zait. Horregatik, kirol zinegotzi
gisa nire etapa amaitutzat emango dut udalbatza honen ondoren.

Erabakia ez da erraza. Baina joaten denak badu eskubidea atzera begiratzeko, eta nik gaur atzera
begiratu nahi dut, harrotasunez baina apaltasunez.

Kirol sailaren ardura hartu nuenean, argi nuen kirola ez zela soilik instalazioen edo lehiaketen
kontua. Kirola herria egiteko modu bat dela. Herritarrak elkartzeko modu bat. Bizitza
osasungarriagoak eta komunitate sendoagoak eraikitzeko tresna bat.

Helburu horrekin lan egin dugu urte hauetan, eta gaur egindako lanaren zati baten berri ematea
gustatuko litzaidake:

Skate-parkearen hobekuntza errealitate bihurtu dugu. Gazte askok urte luzez eskatutako zerbait zen,
eta gaur egun erabiltzen den espazio bizi eta dinamikoa da. Entzun, planifikatu eta gauzatu egin
dugu.

Halaber, Usurbil Mugiment sarean txertatzea lortu dugu. Ez da programa huts bat. Herritarren
jarduera fisikoa sustatzeko eta osasuna erdigunean jartzeko ikuspegi estrategiko baten aldeko
apustua da. Gaur Usurbil erreferentziazko bidean dago arlo horretan.

Baina kudeaketa publikoaren benetako balioa ez dago soilik inauguratutakoan. Etorriko dena
prestatzen ere badago.

Horregatik, pozik uzten ditut bideratuta hainbat proiektu garrantzitsu. Padel pista berriaren
proiektua aurreratuta geratzen da, herritarrek gero eta gehiago eskatzen duten kirol eskaera bati
erantzuteko.

Eta bereziki pozten nau urte luzez zaila zirudien gai batean emandako urratsak. Herriko kirol
egitura indartzeko eta etorkizuneko erronkei hobeto aurre egiteko kluben arteko lankidetza eta
bateratze bidea inoiz baino sendoago utzi dugu. Askok desiratu zuten bide hori; askok aipatu zuten.
Guk, berriz, martxan jartzea lortu dugu. Eta ziur nago etorkizunean emango dituela bere fruiturik
onenak.

Ez dut esango dena egin dugunik. Herri batek ez duelako inoiz bere lana amaitzen. Beti daude
erronka berriak, behar berriak eta amets berriak.

Baina zintzotasunez esan dezaket gaurko Usurbilek kirol arloan aukera gehiago dituela, egitura
sendoagoak dituela eta etorkizunari begiratzeko oinarri hobeak dituela.

Eta hori ez da zinegotzi baten meritua.

Hori klubena da.

Hori boluntarioena da.

Hori udal langileena da. Eta hemen aipamen berezia egin nahiko nieke Libanari eta Josebari, euren
dedikazio eta esfortzuagatik. Oso erraza izan da zuekin lan egitea. Baita kiroldegiko sorosle,
monitore, garbitzaile zein harrerako langileei ere.

Nik gaur kargua uzten dut, baina ez dut inoiz ulertu nire ardura kargu jakin bati lotutako jarduera
bezala. Herriari ekarpena egiteko borondatea da garrantzitsua. Batzuetan lehen lerrotik egiten da,
beste batzuetan beste toki batzuetatik.



Horregatik, gaur etapa bat amaitzen dut. Etorkizunak zer ekarriko duen inork ez daki, baina badakit
Usurbilek beti mereziko dituela lan egiteko prest dauden pertsonak, behar diren uneetan eta behar
diren ardurekin.

Orain, kirol mailan erronka berri bati lotua egongo naiz uztailetik aurrera, baina hemen ikasitakoa
eta bizitakoa beti eramango ditut nirekin.

Azken hitz batzuk zinegotzioi eta alkateari.

Lehenik, oposizioko zinegotzioi, emaiozue behar duen garrantzia kirolari, Usurbilgo kirolak epe
luzera begira eskertuko baitu.

Gobernua osatzen dugun zinegotziei (Ainhoa, Iratxe, Jon Mikel, Xabi, Maialen, Joxe Mari eta
Oxkar) eta gure komunikazioko arduraduna den Maialeni: eskerrik asko urte hauetan guztietan
emandako konfiantzagatik. Gure herriak aurrera egiten du zuek bezala beren denbora, energia eta
ilusioa besteen zerbitzura jartzen duten pertsonei esker.

Zuri, Agurtzane: alkate izatea ez da erabakiak hartzea bakarrik; herritarrak entzutea, erronkei aurre
egitea eta komunitate osoaren ongizatearen alde etengabe lan egitea ere bada. Zure eguneroko
jardunean erakutsi duzu ardura hori, gertutasunez eta konpromisoz.

Proiektu, bilera edo kudeaketa bakoitzaren atzean lanordu asko daude, askotan ikusten ez
direnak. Zuk egiten duzun lan isil baina etengabe horrek gure udalerriaren aurrerapena eta

ongizatea ahalbidetzen ditu, eta horregatik merezi du aitortza berezia.

Besterik gabe, mila esker.



